
ҚАЗАҚСТАНДАҒЫ АУЫЛ ШАРУАШЫЛЫҚ ТЕХНИКАСЫН
ЛИЗИНГТЕУ ЖАҒДАЙЫ МЕН ДАМУ ҚАРҚЫНЫ

Тилеубергенова А.

Қазіргі таңдағы ауыл шаруашылық өндірісі ең алдымен оның техникамен
қандай деңгейде қамтамасыз етілгендігіне байланысты, себебі ауыл
шаруашылығындағы барлық технологиялық операциялар механизация
құралдарының көмегімен іске асырылады.

Соңғы жылдары ауыл шаруашылығының техникамен қамтамасыз етілу
деңгейі едәуір төмендеді. Машина-трактор паркінің саны шамамен екі есеге
төмендеді. Техниканың қызмет ету мерзімі де ұлғайды, яғни техниканы есептен
шығару мерзімі кешіктіріледі. Бұл өз кезегінде техника сапасының жоғарлауына
да не техникалық қызметтің артуына да әкеліп жатқан жоқ.

Еліміздің ауыл шаруашылық техника нарығы жетекші өндіруші елдер
қатарымен толығуда, соның ішінде ТМД елдері үлкен үлесті алуда: Ресей,
Украина, Беларусь. Бұл ең алдымен қол жетімді бағамен, еліміздің табиғи
климаттық жағдайына бейімделумен, қажетті жөндеу және техникалық қызмет
көрсетудің сервистік базасының болуымен түсіндіріледі. Мысалы, елімізге
комбайнды «Енисей» маркасымен «АгромашХолдинг» және «Дон», «Нива»
маркаларымен «Ростсельмаш» кәсіпорындары жеткізеді. Жалпы алғанда ауыл
шаруашылық техника нарығының 90% Ресей машиналарының үлесінде.

Сатып алынған машиналарды өндіруші елдер бойынша талдаған кезде  2007
жылмен салыстырғанда 2012-2014жж. қымбат, жоғары өнімді таяу шет елден
сатып алу тенденциясы байқалуда. Осының арқасында ауыл шаруашылығы
өндірісінің энергиямен қамтамасыз етілуі жоғарылады. [1]

Ауыл шаруашылық техникасы нарығындағы өндіруші зауыттардың
бәсекелестігі бағалардың төмендеуіне және сатылып жатқан машиналардың
гарантиялық техникалық қызмет көрсету сапасының жоғарылауына алып келеді.
Мысалы, бидай шаруашылығында бидайды жоғалту деңгейін төмендету үшін ең
алдымен шаруашылықты бидай жинағыш комбайндармен және тракторлармен
қамтамасыз ету керек.

Қазіргі таңдағы трактор және комбайн паркінің орташа жасы 13-14 жыл, ал
норма бойынша оларды қолдану – 7-10жыл. Қолда бар техниканың техникалық
дайындық коэффициенті 0,7-ден аспайды, сонымен қатар бір техникаға
жүктелген жүктеме нормадан 1,2-1,6 есеге артық. [2]

Ауыл шаруашылық өндірісінің техникамен жабдықталу деңгейі оның
дамуын ұстап тұрған негізгі фактордың бірі, ауыл шаруашылық дақылдарын
өңдеу технологиясын жеңілдету, өсімдіктер ауруларының пайда болу және өнім
сапасының төмендеу себептерінің бірі. Сонымен ауыл шаруашылық
техникасымен қамтамасыз етілуді зерттеген уақытта келесідей мәселелер
анықталды:



- техникамен қажетті деңгейде жабдықталмаған және өзінің ауыл
шаруашылық жерлерін жеке пайдалана алмайтын кіші және орта ауыл
шаруашылық өндірістері үлесінің көп болуы;

- төменгі төлем қабілеттілік пен ауыл шаруашылық өндірушілерінде өтімді
кепілзатының болмауы қажетті техниканы сатып алуға және екінші деңгейлі
банктерде несиелік ресурстарды алуға мүмкіндік бермейді;

- сервис орталықтары мен машина-технологиялық станциялардың
көрсететін қызметтерінің төменгі деңгейі.

Сондықтан да қазіргі таңда ауыл шаруашылық кешенінің басты
бағыттарының бірі ауыл шаруашылық өнімдерін өндірушілердің материалдық-
техникалық базасын жандандыру және нығайту.

Ауыл шаруашылығында қолданылатын заманауи машина әр түрлі
төзімділікке ие агрегаттар мен тетіктердің жиынтығы. Төзімділігі төмен
тетіктердің тозуы және істен шығуы жөндеу-қызмет көрсету қызметін қажет
етеді. Техникалық сервистің жөндеу-қызмет көрсету базасы ауыл шаруашылығы
материалды-техникалық базасының маңызды бөлігі. Техникалық сервистің
материалдық базасына өндіріс құралдары, сонымен қатар техникалық қызмет
көрсету станциялары, шеберханалар, жөндеу-механика зауыттарының
ғимараттары, арнайы транспорттық құралдар жатады. Техникалық сервистің
жөндеу-қызмет көрсету базасы – бұл жалпы машина трактор паркін жұмыс
жасауға қабілетті деңгейде ұстап тұруды қамтамасыз ететін жөндеу қызметтері
мен кәсіпорындарының жиынтығы.

Қазіргі кезде елімізде ауыл шаруашылық машиналары мен қосалқы
бөлшектерді шығаруға бағытталған зауыттар мен жөндеу кәсіпорындары қызмет
етуде. Зауыттарда шамамен 400-ге жуық ауыл шаруашылығы мақсатында
пайдаланылатын өнім шығарылады. Бірақ өкінішке орай, бұл кәсіпорындар ішкі
нарықты қажетті деңгейде техникамен және қосалқы бөлшекпен қамтамасыз ете
алмайды.

Арнайы жөндеу кәсіпорындарының жүктемесі әлдеқайда төмендеді және
10%-дан аспайды. Жөндеу жұмыстарының негізгі көлемі ауыл шаруашылық
кәсіпорындарының шеберханаларына ауысты. Ал бұл шеберханалар көп
жағдайда арнайы техникалық жабдықтармен қамтамасыз етілмеген. Қосалқы
бөлшектердің қымбат болуынан шаруашылықтардағы машиналарды жөндеу
есептен шығарылған машиналардағы жабдықтарды жұмысқа қабілетті
машиналарға ауыстырумен ғана шектелген.

Тозған бөлшектерді қайта қалпына келтіруді ұйымдастыру төменгі
деңгейде. Ал техниканың және қосалқы бөлшектердің қымбаттауынан ауыл
шаруашылық өндірушілерінің сатып алу қабілеттілігі төмендейді. Осы мәселені
және ауыл шаруашылығы машина паркінің жұмыс жасау жағдайын тек қана
бөлшектерді қайта қалпына келтіру арқылы ғана реттеуге болады. Сонымен
қатар бұл салаға  жылдан жылға ауыл шаруашылығы өндірушілерінің сұранысы
арта түседі. Бұл сегменттің сату көлемі жаңа техникаға деген дефициттің болуы,
тұтынушылардың сатып алу деңгейінің төмен болуы кезінде машиналарды
бөлшектеп қалпына келтіру стратегиясымен анықталады. Тозған бөлшектердің
жартысынан көбі 60%-дан артық қалдық ресурсқа ие. Қалпына келтірілген
бөлшектердің бағасы жаңа бөлшектерден 1,5-2 есеге төмен, ал сапасы жағына



болса еш түспейді. Айта кететін жайт, аграрлық өндіріс тиімділігінің артуын
техникалық потенциалдың қанағаттанарлық емес жағдайы тежеп отыр. Ауыл
шаруашылық кәсіпорындарын заманауи техникамен қамтамасыз ету және оларға
сервистік қызметтер көрсету қазіргі кезде екі жол арқылы шешімін табуда:

- лизинг арқылы;
- машина трактор станция желілерінің ұлғаюымен.[3]
Қазақстанда лизинг 2000 жылы «Қаржылық лизинг туралы» Заңның

қабылдануынан бастап өз бастамасын алған. 2005 жылға дейін лизинг
нарығының негізгі операторлары болып еншілес банктер мен мемлекеттік
ұйымдар болған. 2005 жылдан кейін нарықта банктер және қаржылық-
өнеркәсіптік, сауда топтарының құрамына кіретін лизингтік ұйымдар қызмет
етеді.

Қазіргі таңда лизинг нарығы Қазақстандағы негізгі қорларды жаңартудың
перспективті және қажетті құралына айналды. Бұған негізгі қорлардың тозуы (әр
түрлі мәліметтерге сүйенсек, негізг қорлардың тозу деңгейі 40%-дан 80%-ға
дейін), банктік несиелендіру алдындағы артықшылықтардың болуы, мемлекеттік
даму бағдарламасының болуы, сонымен қатар елдегі қолайлы инвестициялық
климаттың болуы ықпал етеді.

ҚР Статистика агенттігінің мәліметтеріне сүйенсек, елімізде 46 лизингтік
кәсіпорын қызмет етуде. Соның ішінде, нақты қызмет ететін лизингтік
кәсіпорындар саны тек 20 ғана. Алдыңғы қатардағы «ҚазАгроФинанс» АҚ,
«Астана-Финанс лизингтік компания» АҚ және «БРК Лизинг» АҚ үлесіне
барлық нарықтың 56,5% келеді.

Лизинг нарығында бірінші орынды ауыл шаруашылығы иеленеді. ҚР
Статистика агенттігінің ресми мәліметі бойынша лизинг бойынша алынған ауыл
шаруашылық техникасының жалпы құны 2005-2013 жылдар аралығында
72 209 263 мың теңге, жалпы бірлік саны 7 625 575. 2013 жылдың 1 қаңтарына
лизингке алынған ауыл шаруашылық техникасының құны 34 352 774 мың
теңгеден асты. Соның ішінде сатып алынған техниканың барлық үлесінің 39%-ы
жүгері жинайтын комбайндарға, 28%-ы тракторларға, 10%-ы тұқымсепкіштерге
тиесілі.

Қазақстан инвестицияларының жалпы көлемінде лизинг үлесі шамамен 1%,
ал машиналар мен жабдықтарға жіберілетін профильдік инвестицияларда лизинг
үлесі шамамен 3%. [4]



1-сурет - 2008-2013 жж.аралығындағы машина мен жабдықтар
инвестициясындағы лизинг үлесі

Ресми статистикалық мәлімет негізінде Қазақстан экономикасындағы негізгі
құралдардың тозу мөлшері 36,3%, бөлек салалар бойынша техниканың
моральдық және технологиялық жағдайына сай нақты тозуы 70%-ға дейін
жетеді.

2-кесте - ҚР экономикасының негізгі салалары бойынша тозу мөлшері

